
Bharatambika Stutih

భారతామ్బికాస్తుతిః

శ్రీః  ।
అఙ్గవఙ్గసిన్ధురాష్ట్రకూటకోటిసంయుతాం   
దేవసిన్ధునర్మదాదిసిన్ధుసఙ్ఘశోభితామ్    ।
శైలరాజవిన్ధ్యసహ్యశైలపఙ్క్తిరక్షితాం   
పుణ్యభూమిమాదరాన్నమామి భారతామ్బికామ్ ॥ ౧॥
రామకృష్ణరామదాసబుద్ధదేవమాతరం 
విక్రమార్కభోజరాజరాజరాజపాలితామ్  ।
భాసకాలిదాసభట్టిబాణభారవిప్రసూం 
పుణ్యభూమిమాదరాన్నమామి భారతామ్బికామ్ ॥౨॥
పశ్చిమాబ్ధిదక్షిణాబ్ధిపూర్వసిన్ధుసంవృతాం  
కాశికాగయాప్రయాగపత్తనాభిశోభితామ్  ।
పమ్పయాభిరఞ్జితాం  చ చమ్పయా మనోహరాం
పుణ్యభూమిమాదరాన్నమామి భారతామ్బికామ్ ॥ ౩॥
యోగివర్యశఙ్కరార్యధర్మమార్గదర్శినీం
పూజనీయమాలవీయగాన్ధినేహ్రుసేవితామ్   ।
శ్రీరవీన్ద్రదివ్యకావ్యలబ్ధకీర్తిసన్తతిం    
పుణ్యభూమిమాదరాన్నమామి భారతామ్బికామ్ ॥ ౪॥
సత్యసత్త్వశాలినీం సుధర్మమార్గదర్శినీం
భుక్తిముక్తిదాయినీం విరక్తిబుద్ధివర్ధినీమ్   ।
పాపసఙ్ఘనాశినీం  పరాత్పరాం పురాతనీం
పుణ్యభూమిమాదరాన్నమామి భారతామ్బికామ్ ॥ ౫॥
దేవమన్దిరాభిరఞ్జితాత్మతీర్థరాజితాం  
నిర్జితామరావతీపురీవిరాజితశ్రియమ్   ।
సస్యవృద్ధికారిణీం  ప్రమోదదుగ్ధవాహినీం 

పుణ్యభూమిమాదరాన్నమామి భారతామ్బికామ్ ॥౬॥
కోటివింశతిద్వయస్వలోకశోకమర్దినీం
కోటిమర్త్యజాతిధర్మకర్మమర్మనిర్మితాం !

కాలచక్రవర్తినీం   పురాణసంస్కృతిప్రభాం
పుణ్యభూమిమాదరాన్నమామి భారతామ్బికామ్ ॥ ౭॥
పారతన్త్ర్యమోచనక్రియానిబద్ధకఙ్కణైః   
స్వార్థహీనజీవితైః   స్వజీవితే గతస్పృహైః  ॥
రాజనీతిపణ్డితైస్తనూభవైస్సదా     స్తుతాం
పుణ్యభూమిమాదరాన్నమామి భారతామ్బికామ్ ॥౮॥
ధైర్యశౌర్యసాహసాదిశీలపఙ్క్తిభూషితై   -
ర్దేశభక్తసైనికైః     స్వతన్త్రమన్త్రదీక్షితైః  
రాష్ట్రగీతగాయనే  రతైస్సదా  సుతైర్నుతాం
పుణ్యభూమిమాదరాన్నమామి భారతామ్బికామ్ ॥౯॥
సౌఖ్యదాని మఙ్గలాని  సర్వజీవరాశిషు
భారతామ్బికా దయామయీ సదా దిశత్వరమ్ ।
దాస్యబన్ధమోచితా  సుభాగ్యచక్రవర్తినీ 
సత్వరం సమేధతాం ప్రపఞ్చరాష్ట్రమణ్డలే    ॥ ౧౦॥
భక్తిభావపూరితః పునః పునశ్చ మాతరం
వేదవృన్దకీర్తితాం   సముజ్జ్వలాం  సదా నతః ।
సన్తతం హి మఙ్గలార్థమున్నతాభిలాషిణీం 
స్తౌమి మఞ్జులైర్వచోభిరీడితాం   సురైరపి  ॥ ౧౧॥
యే పఠన్తి భారతామ్బికాస్తుతిం సదా నరా
భక్తినమ్రమౌలయో  మనోజ్ఞయా  గిరా నవామ్ ।
నవ్యకీర్తిశోభితాస్సుదివ్యకాన్తిరాజితా -

స్తం భవన్తి మాతృభక్తిపూర్ణమానసా  ధ్రువమ్  ॥ ౧౨॥
ఇతి భారతామ్బికాస్తుతిః సమ్పూర్ణా ।
॥ ఇతి ॥

Encoded and proofread by Vishnuprasad Upadhyay

2 sanskritdocuments.org



భారతామ్బికాస్తుతిః

Bharatambika Stutih

pdf was typeset on November 7, 2024

Please send corrections to sanskrit@cheerful.com

bhAratAmbikAstutiH.pdf 3


	Document Information
	Document Text
	Document Credits

